
sþ. 278. Tillaga til þingsályktunar [144. mál]
um atvinnulýðræði.

Flm.: Benedikt Gröndal, Eggert G. Þorsteinsson, Gylfi Þ. Gíslason,
Jón Arm. Héðinsson, Pétur Pétursson og Stefán Gunnlaugsson.

Alþingi ályktar að fela ríkisstjórninni að skipa nefnd til að semja frumvarp
til laga um atvinnulýðræði, þar sem launþegum verði tryggð áhrif á stjórn fyrir-
tækja og hlutdeild í arði af rekstri þeirra.

Greinargerð.

Mikill áhugi er á að gera lýðræði víðtækara en það hefur verið, annað og
meira en pólitískan atkvæðisrétt. Með því að gera lýðræði virkt í daglegu lífi manna
er unnt að veita þeim ný áhrif á örlög sín og umhverfi og gera þá ábyrgari borgara.

Hugmyndir um atvinnulýðræði eru ekki nýjar, en hafa mjög verið í sviðsljósi
í grannlöndum okkar í seinni tíð. Hér á landi hefur verið mikið rætt um atvinnu-
lýðræði, málið kannað og skýrslur skrifaðar, en lítið orðið úr aðgerðum. Tilraunir
til að fá Alþingi til að stíga fyrstu skrefin í einstökum ríkisfyrirtækjum hafa valdið
deilum.

Við svo búið verður ekki unað, heldur er nauðsyn, að málið verði tekið fastari
tökum. Í þeim tilgangi er tillaga þessi flutt, og er ríkisstjórn treyst til að skipa
nefnd, sem líkleg er til að skila vel unnu verki á skaplegum tíma. Ekki er þörf að
taka fram, að samtök launþega og atvinnurekenda verða að eiga aðild að nefndinni.

Skammt er síðan tíðindi gerðust á sviði atvinnulýðræðis í Noregi, og á næst-
unni mun danska þingið fjalla um róttækar hugmyndir jafnaðarmanna þar í landi.
Af hvoru tveggja er mikið að læra, en leita má víðar að upplýsingum um reynslu



eða hugmyndir, svo sem til Vestur-Þýzkalands, Englands, Hollands og jafnvel til
Júgóslavíu,

Norðmenn skipuðu nefnd til að fjalla um atvinnulýðræði 1969, og hefur hún
verið kennd við formanni nn, E. F. Eckhoff hæstaréttardómara. Stjórnarskipti leiddu
til þess, að tillögur minni hluta nefndarinnar hlutu stuðning meiri hluta Stór-
þingsins og voru lögfestar 12. maí 1972 með breytingum á hlutafélagalögunum.

Hin nýja skipan Norðmanna nær annars vegar til hlutafélaga með 50-200
starfsmenn, en hins vegar með yfir 200. Um fyrirtæki með færri en 50 starfsmenn
segir aðeins, að þar sé heimilt að ákveða hlutdeild starfsliðs í stjórn, en það sé
samningsatriði.

Um fyrirtæki með 50-200 starfsmenn gildir sú regla, að óski helmingur starfs-
manna skriflega eftir aðild að stjórn fyrirtækis, beri að veita hana. Fá þeir þá ekki
minna en tvo stjórnarmenn, en ekki meira en þriðjung stjórnar. Þessi skipan mun
gilda um rúmlega 750 fyrirtæki Í Noregi með um 72000 starfsmenn.
Í stærri fyrirtækjum skal koma á fót rekstrarráði (bedriftsforsamling) með

minnst 12 fulltrúum, og kýs starfsliðið þriðjung þeirra, en aðalfundur hlutafélags-
ins tvo þriðju. Ráð þetta hefur allmikil völd og er aðili að þýðingarmiklum ákvörð-
unum um rekstur fyrirtækisins. Þegar frumvarpið var til umræðu í Stórþinginu,
var aðallega deilt um völd þessa ráðs. Alls munu þessi ákvæði ná til um 265 fyrir-
tækja Í Noregi með um 160000 starfsmenn.

Ætlun Norðmanna er að setja fljótlega sambærileg ákvæði um opinber fyrir-
tæki og samvinnufyrirtæki.
Í Danmörku hefur þróun atvinnulýðræðis orðið allt önnur, og eru þar rót-

tækari hugmyndir á ferð. Danskir jafnaðarmenn hafa tengt tillögur sínar á þessu
sviði við eignarrétt atvinnutækjanna og telja, að aukið atvinnulýðræði verði að leiða
til meiri jafnaðar á tekjum, eignum og áhrifum. Segir í fyrstu grein þess frumvarps,
sem atvinnulýðræðisnefnd danska Alþýðuflokksins og Alþýðusambandsins samdi
á síðasta ári, að tryggja verði launþegum bæði hlutdeild í fjármagnsaukningu at-
vinnulífsins og aukinn ákvörðunarrétt í fyrirtækjunum.

Til þess að tryggja öllum launþegum slík réttindi, hvort sem þeir starfa við
stór eða lítil fyrirtæki, hugsar nefndin sér, að atvinnurekendur greiði launaskatt i
nýjan sjóð, 1% á þessu ári, sem vaxi upp í 5% árið 1981. Launþegar eiga sinn hlut
í sjóðnum og eru þannig tryggðir, ef fyrirtæki hætta störfum. Sérstakar reglur
verða um, hvenær og hvernig launþegar geta fengið hlut sinn greiddan úr sjóðn-
um, og er aðalreglan eftir minnst 5 ár.

Kjarni málsins er, að þessi sjóður á að festa fé sitt sem launþegafjármagn Í
atvinnuvegunum. Fyrirtækin mega greiða allt að % af launaskattinum með hluta-
bréfum, þar til starfsliðið nær því marki að eiga 50% hlutafjár - lengur ekki.
Hlutabréfagreiðsla getur verið meiri eða minni eftir samkomulagi, ef sérstakar
aðstæður eru hjá fyrirtæki og starfslið þess mælir með. Annars verður fé sjóðsins
fest í atvinnufyrirtækjum, en ekki safnað í öðrum lánastofnunum.

Stjórn hins nýja sjóðs verður þannig skipuð, að launþegasamtök kjósa %, en
rikisstjórn skipar %. Hins vegar á starfslið hvers fyrirtækis að velja fulltrúa til að
fara með þau ákvæði á aðalfundi þess, sem hlutafjáreign sjóðsins veitir rétt til.
Þannig komast fulltrúar starfsliðsins í stjórnir fyrirtækjanna.

Af þessari stuttu frásögn er ljóst, að hér er um róttækar hugmyndir að ræða.
sem munu leiða til mikilla þjóðfélagsbreytinga.

Flutningsmenn þessarar þáltill. taka ekki afstöðu til hinna einstöku hugmynda,
sem að ofan er lýst, en telja nauðsynlegt, að þessi mál verði gaumgæfilega athuguð
við íslenzkar aðstæður og þjóðin búi sig undir aðgerðir Í náinni framtíð.

Alþýðuflokkurinn hefur oft hreyft máli þessu á Alþingi, ýmist með frv. um
hlutdeild starfsliðs í stjórn fyrirtækja almennt eða tillögum varðandi einstök ríkis-
fyrirtæki. Það er von flokksins, að íslendingar - sem telja sig mikla lýðræðis-
þjóð - dragist ekki aftur úr öðrum á þessu sviði.


